Зәуреш Асылбекова
Серпіндіктерге — 500 грант 

 Манаш Қозыбаев атындағы Солтүстік Қазақстан мемлекеттік университетінде күндізгі оқу бөліміне гранттан үмітті талапкерлердің құжаттарын қабылдау бүгін аяқталады.

Жоғары оқу орны бакалавриат бойынша – 57, магистратура бойынша – 29, докторантура бойынша 5 мамандық иелерін даярлайды. Осы уақытқа дейін СҚМУ-дің қабылдау комиссиясына 1200 талапкер құжаттарын тапсырған. Қабылдау комиссиясының жауапты хатшысы Гүлмира Оспанова биыл СҚМУ-ға қосымша 800 грант бөлінгенін айтады. Оның 500-і “Серпін” бағдарламасы бойынша оқитын студенттер үшін. Олар жалпыреспубликалық конкурсқа қатыспайды. Қалған 300 грант квота ретінде педагогикалық мамандықтарға бөлініп отыр. Ал өзге мамандықтар бойынша СҚМУ үлесіне қанша грант тиетіні жалпы конкурстан кейін белгілі болады.

Алдағы оқу жылына магистрлік білімі бар мамандарды даярлау үшін мемлекеттік тапсырыс көлемі 133 болса, докторантураға 25 грант бөлінген екен.

– Ауыл шаруашылығы, техникалық мамандықтар бойынша магистрлік білім алатындарға грант көбірек бөлінді. Мәселен, биотехнология мамандығына – 15, машина жасау мамандығына 10 орын берілді. Ал журналистика мамандығына екі-ақ грант бөлінді, – дейді СҚМУ-дің жоғары оқу орнынан кейінгі білім беру бөлімінің басшысы Сәуле Сүлейменова.

